
《瑜伽師地論》卷52
〈攝決擇分〉中五識身相應地意地之二

（披尋記：冊3，頁1717；大正藏：冊30，584b28）
（２）明等無間緣
復次，云何等無間緣？謂此諸心心所無間，彼諸心心所生，說此為彼等無間緣。
若此六（584c）識為彼六識等無間緣，即施設此名為意根，亦名意處，亦名意界。
（３）明所緣緣
云何所緣緣？謂五識身以色等五境，如其次第為所緣緣。
若意識，以一切內、外十二處為所緣緣。

（４）明增上緣

云何增上緣？謂：

(1)眼等處為眼識等俱生增上緣。
(2)若作意於所緣境，為諸識引發增上緣。
(3)若諸心、心所，展轉互為俱生增上緣。
(4)若淨、不淨業，與後愛、非愛果及異熟果為先所作增上緣。
(5)若田糞水等，與諸苗稼為成辦增上緣。
(6)若彼彼工巧智，與彼彼世間工巧業處為工業增上緣。

３、對二因、十因、四緣相攝之通塞

復次，是四緣中，因緣一種望所生法能為生因（生起因）。
餘三種緣望所生法，當知但為方便因（餘九因）。
是故彼彼諸行生，方便緣現在前時，彼彼諸行種子便能生起彼彼諸行，是故諸行無有同時頓生起義。
當知依止如是四緣建立十因，如〈菩薩地〉等
中已說。

（二）辨緣「無」生心義
１、問

問：如世尊言：「過去諸行為緣，生意；未來諸行為緣，生意。」
過去、未來諸行非有，何故世尊宣說彼行為緣[而]生意？若意亦緣非有事境而得生者，云何不違微妙言說？如世尊言：「由二種緣，諸識得生。何等為二？謂眼及色。如是廣說乃至意、法。」
 
２、答

答：由能執持諸五識身所不行義(境)故，佛世尊假說名法，是故說言：「緣意及法，意識得生。」
３、難

問：何因緣故知佛世尊有是密意？

４、通
答：
（１）以正理答
由彼意識亦緣去、來識為境界，世現可得，非彼境識法處所攝。

又有性者，安立有義，能持有義。若無性者，安立無義，能持無義。故皆名法。
由彼意識（585a）
於有性義，若由此義而得安立，即以此義起識了別；
於無性義，若由此義而得安立，即以此義起識了別。
若於二種(有、無)不由二義起了別者，
不應說：「意緣一切義，取一切義。」設作是說，便應違害自悉彈多
。
又不應言：「『如其所有，非有亦爾』是如理說。」

是故意識，如去來事非實有相[而]緣彼為境，由此故知意識亦緣「非有」為境。

（２）引廣大言論證有「緣無識」
Ａ、舉五種言論道理證緣無識
（Ａ）解
ａ、第一言論道理

復有廣大言論道理，由此證知有緣無識。謂如世尊微妙言說：「若內、若外及二中間都無有我。」此「我」無性，非有為攝，非無為攝，共相觀識非不緣彼境界而轉。此名第一言論道理。
ｂ、第二言論道理

又於色、香、味、觸，如是如是生起變異，所安立中施設飲食、車乘、衣服、嚴具、室宅、軍、林等事。此飲食等，離色、香等都無所有。此無有性，非有為攝，非無為攝。自相觀識非不緣彼境界而轉。是名第二言論道理。
ｃ、第三言論道理
又撥一切都無所有邪見，謂無施、無愛亦無祠祀，廣說如前。

若施、愛、祠等無性是有，即如是見應非邪見。何以故？彼如實見、如實說故。此若是無，諸邪見者緣此境界，識應不轉。是名第三言論道理。
ｄ、第四言論道理

又諸行中，無常、無恒、無不變易。此諸行中，「常、恒、不變」無性，非有為攝，非無為攝，共相觀識非不緣此境界而轉。
若緣此境[而]識不轉者，便於諸行常恒不變無性之中不能如實智慧觀察。若不觀察，應不生厭。若不生厭，應不離欲。若不離欲，應無解脫。若無解脫，應無永盡[煩惱的]究竟涅槃。
若有此理，一切有（585b）情應皆究竟隨逐雜染，無出離期。是名第四言論道理。
ｅ、第五言論道理

又未來行尚無有生，何況有滅！然聖弟子於未來行，非不隨觀生、滅而住。是名第五言論道理。
（Ｂ）結
由此證有緣無意識。
復有所餘如是種類言論道理，證成定有緣無之識，如應當知。

Ｂ、通經異說
（Ａ）通第一經
問：如世尊言：「有過去業。」若過去業體是無者，不應今時有一領納有損害受，或復不應有一領納無損害受，此何密意？

答：過去生中淨、不淨業已起、已滅，能感當來愛、不愛果。此業種子，攝受熏習，於行相續，展轉不斷。世尊為顯如是相續，是故說言：「有過去業。」

又佛世尊觀二義故，作如是說。
一、為遮止不平等因論者意故，顯此道理。謂彼妄見從大自在、帝釋、梵王、自性
、丈夫
及所餘等，一切有情淨、不淨轉。
二、為遮止一切無因論者意故，顯此道理。謂彼妄見都無有因，一切有情淨、不淨轉。

（Ｂ）通第二經
問：如世尊言：「有過去行，於彼行中，我具多聞聖弟子眾無顧戀住。有未來行，於彼行中，我具多聞聖弟子眾無希望住。」此何密意？

答：過去諸行，與果故有；未來諸行，攝因故有。所以者何？現在諸行三相所顯：一、是過去果性故，二、是未來因性故，三、自相相續不斷故。為顯此理，故佛世尊說如是言。
又觀二義，故作是說：
一、為遮斷於去、來法實有執故，顯此道理。謂若去、來諸行性相是實有者，不應由彼去、來之性說言是有。
二、為遮斷撥無執故，顯此道理。謂彼妄計：「如（585c）去、來世，現在亦爾，都無所有。」
（Ｃ）通第三經
問：如世尊言：「有過去界，有未來界，有現在界。」此何密意？

答：若已與果，種子相續，名過去界。
若未與果，當來種子相續，名未來界。
若未與果，現在種子相續，名現在界。
當知此中如是密意。
若苾芻等於如是種子相續中而得善巧，名於彼彼一切法中證得無量種種自性諸界善巧。

伍、明不相應行義
一、辨相（披尋記：冊3，頁1724；大正藏：冊30，585c9）
（一）辯正四相
１、問

復次，云何應知生、老、住、無常離色等蘊無別實有？

２、答
（１）無未來生

謂已遮未來諸行實有性，當知亦遮生實有性。所以者何？

未來世生，自無所有，云何能生所餘諸行？
（２）無現在生

亦非現在生能生現在諸行。
由此生相有差別名，所謂諸行若生、若起、若現在性，離此差別，生之異相定不可得。
諸聰慧者不應說言：「即由現在令彼諸行成現在性。」所以者何？
若作是說：「『生』生諸行。」當知義顯即現在性能成現在。
（３）明有因無別生
又一切法各各別有自種子因，何須計有異生能生？

（４）進退徵責
又此生相為即諸行生耶？為是諸行生因耶？

若即諸行生者，「計此生相能生諸行，由有生故，諸行得生」不應道理。
若是諸行生因者，「諸行生時，於一一行便有二生：謂生(小生)、能生(大生)。」不應道理。
如生，如是老、住、無常由此道理，如應當知。
３、結歸正義

故知生等於諸行中假施設有。由有因故，諸行非本。

自相始起說名為生，後起諸行與前差別說名為老，即彼諸行生位暫停說名為住，生剎那後諸行相盡說名為滅，亦名無常。

（二）對難釋通
１、通四相合為三相
問：若有為法，生、老、住、滅四有為相具足可得。（586a）何故世尊但說三種：一、生，二、滅，三、住異性？

答：由一切行三世所顯故，

從未來世本無而生，是故世尊由未來世於有為法說生有為相；

彼既生已，落謝過去，是故世尊由過去世於有為法說滅有為相；

現在世法二相所顯，謂住及異，所以者何？唯現在時有住可得，前後變異亦唯現在，是故世尊由現在世於有為法總說住、異為一有為相。

２、釋通三有為相中觀生滅
問：佛聖弟子應觀有為具足三相，何故但說聖弟子眾於諸蘊中隨觀生、滅而住？不說隨觀住異性耶？

答：◎生及住異俱生所顯，是故二相合為一分，建立生品，即說隨觀一生相住；於第二分建立滅品，即說隨觀一滅相住。
◎又若由此相起厭思惟，今於此中但說此相。謂於諸行中觀無常相能起厭患、離欲、解脫，故但思惟無常性相。無常性相，「本無今有，有已還無」所顯。本無今有，是名為生；有已還無，是名為滅。

（三）明四相名義差別
１、明生差別

復次，生差別有多種，謂(1)剎那生、(2)相續生、(3)增長生、(4)心差別生、(5)不可愛生、(6)可愛生、(7)下劣生、(8)處中生、(9)勝妙生、(10)有上生、(11)無上生。
此中諸行，

(1)剎那剎那新新而起，名剎那生。
(2)若具諸結，或不具結，從彼彼有情聚沒，往彼彼有情聚，諸蘊續生，名相續生。

(3)若從嬰孩童子等位乃至往趣衰老等位，名增長生。
(4)若緣彼彼境界，於彼彼晝夜，彼彼剎那、臘縛、牟呼栗多等位，
數數遷謝，非一眾多種種心起，或樂相應，或苦相應，或不苦不樂相應，或有貪心，或離貪心，廣說乃至或善解脫心，或不善解脫（586b）心，如是名為心差別生。
(5)若那落迦、傍生、餓鬼苦趣中生，如是名為非可愛生。
(6)若於人、天樂趣中生，名可愛生。
(7)(8)(9)
若於下劣[的]欲界中生，名下劣生。
若於處中[的]色界中生，名處中生。
若於勝妙[的]無色界生，名勝妙生。
復有差別，謂：

最初入胎者，名下劣生。
中二入胎者，名處中生。
最後入胎者，名勝妙生。

復有差別，謂：

染污法及染污果生，名下劣生。
若諸善法及善果生，名勝妙生。
除善、不善果無記法，所餘無記法生，名處中生。
(10)(11)
若依墮界生說，

始從欲界乃至無所有處生，名有上生。
非想非非想處生，名無上生。
若依墮續生剎那相續生說，

除阿羅漢等最後終位，所有諸蘊餘一切位所有行生，名有上生。
若阿羅漢等最後終位所有行生，名無上生。

２、明老差別

復次，老差別當知亦有多種，所謂身老、心老、壽老、變壞老、自體轉變老。
此中衰變等乃至身壞，廣說如《經》，是名身老。
若樂受相應心變，苦受相應心轉，或善心變，染污心轉，或於可愛事中希望心變，希望不果心轉，是名心老。
若於彼彼晝夜，彼彼剎那、臘縛、牟呼栗多等位
，數數遷謝，壽量損少，漸漸轉減，乃至都盡，是名盡老。
若諸富貴興盛退失，無病色力充悅等變，名變壞老。
若從善趣增盛聚中自體沒已，往於惡趣下劣聚中自體生起，名自體轉變老。
復有一老為緣，能成如上所說一切種老，所謂諸行剎那剎那轉異性老。

３、明住差別
復次，住差別當知亦有多種，謂(1)剎那住、(2)相續（586c）住、(3)緣相續住、(4)不散亂住、(5)立軌範住。
(1)若已生諸行生時暫停，名剎那住。
(2)若諸眾生於彼彼處彼彼自體，由彼彼食為依止故，乃至壽住，外器世間大劫量住，名相續住。
(3)若樂受、苦受、不苦不樂受，若善、不善、無記法等，乃至各別緣現在前，爾所時住，是名緣相續住。
(4)若諸定心由三摩地正起現前，名不散亂住。
(5)若於彼彼異方、異域、國城、村邏、王都、王宮，若執理家、商估、邑義諸大眾中，古昔軌範建立隨轉，如是名為立軌範住。

４、明無常差別
復次，無常差別當知亦有多種，謂(1)壞滅無常、(2)生起無常、(3)變易無常、(4)散壞無常、(5)當有無常、(6)現墮無常。
(1)若一切行生已尋滅，名壞滅無常。
(2)若一切行本無今有，名生起無常。
(3)若可愛諸行異相行起，名變易無常。
(4)若不變壞可愛眾具及增上位離散退失，名散壞無常。
(5)即四無常(壞滅無常、生起無常、變易無常、散壞無常)，在未來時，名當有無常；

(6)即現在世正現前時，名現墮無常。
◎若受用欲塵多放逸者，但能思惟(3)變易無常、(4)散壞無常、(6)現墮無常，廣起悲歎愁憒憂悴，然於諸行不能厭離。
◎若諸外道即於如是諸無常性多起思惟，少能方便厭患離欲，但於諸行一分厭離，不能究竟。
◎若聖弟子圓滿思惟諸無常性，於一切行究竟厭患，乃至解脫。

二、得獲成就（披尋記：冊3，頁1730；大正藏：冊30，586c25）
復次，云何得獲成就？謂若略說，生緣攝受增盛之因，說名為得。由此道理，當知得是假有。
若言得是實有，此為是諸行生因？為是諸法不離散因？

◎若是諸行生因者，若從先來未得此法，此既無有，生因之得應常不（587a）生，由此亦應畢竟不得。
※若是諸法不離散因者，一切善、不善、無記法得既俱有，彼雖相違，應頓現行。
是故二種俱不應理。
◎又生因者，所謂各別緣所攝受諸法自種。
※不離散因者，謂由餘緣現在前故，餘緣離散。
若於引發緣中，勢力自在，假立為得。以此自在為依止故，所有士夫補特伽羅，雖彼彼法已起、已滅，若欲希彼復現在前，便能速疾引發諸緣，令得生起，是故亦說此名為得。
當知此得略有三種：一、種子成就，二、自在成就，三、現行成就。
若(1)所有染污法、(2)諸無記法、(3)[諸]生得善法不由功用而現行者，
彼諸種子(1)若未為奢摩他之所損伏、(2)若未為聖道之所永害、(3)若不為邪見損伏諸善如斷善根者，
如是名為種子成就。
所以者何？乃至此種子未被損伏、未被永害，爾時彼染污等法，若現行，若不現行，皆說名成就故。
若加行所生善法及一分無記法，生緣所攝受，增盛因種子，名自在成就。
若現在諸法自相現前轉，名現行成就。

三、命根（披尋記：冊3，頁1731；大正藏：冊30，587a21）
（一）總辨相
復次，云何命根？謂由先業於彼彼處所生自體所有住時限量勢分，說名為壽生氣命根。
（二）明差別五對

此復多種差別：謂(1)定、(2)不定，(3)隨轉、(4)不隨轉，(5)若少、(6)若多，(7)若有邊際、(8)若無邊際，(9)若自勢力轉、(10)若非自勢力轉。
(1)除贍部洲人壽分量，所餘生處壽量決定。
(2)此贍部洲或時壽命廣無有量，或時短促，壽量不定。
(3) (4)北拘盧洲人壽量隨轉，如決定量畢竟隨轉，無中夭故。餘一切處名不隨轉。
(5)贍部洲人十歲時壽名為少壽，傍生（587b）一分亦名少壽。所以者何？
一分傍生或一日夜壽量可得，

或有一分若二、若三，乃至極多十日十夜壽量可得。
(6)非想非非想處受生有情名為多壽，經於八萬大劫數故。
(7)阿羅漢等名有邊際壽。若諸有學於現法中定般涅槃，若諸異生住最後有，亦名有邊際壽。
(8)當知所餘壽無邊際。
(9)若阿羅漢等、若諸如來、若諸菩薩，於壽行中延促自在所有命根，名自勢力轉。
(10)當知所餘名非自勢力轉。

四、眾同分（披尋記：冊3，頁1732；大正藏：冊30，587b10）
復次，云何眾同分？謂若略說，於彼彼處受生有情，同界、同趣、同生、同類、[同]位、[同]性、[同]形等，由彼彼分互相似性，是名眾同分，亦名有情同分。
此中：

或有有情由界同分，說名同分，謂同生一界。
或有有情由趣同分，說名同分，謂同生一趣。
或有有情由生同分說名同分。謂同生一生。
或有有情由類同分說名同分。謂同一種類。
或有有情由分位、體性、容色、形貌、音聲、覆蔽、養命同分，說名同分。
或有有情由過失、功德同分，說名同分。
如殺生者望殺生者，廣說乃至諸邪見者望邪見者。
離殺生者望離殺生者，乃至正見者望正見者。
從預流者乃至阿羅漢獨覺望預流等。
菩薩望菩薩。
如來望如來。
如是更互說名同分。
五、異生性（披尋記：冊3，頁1733；大正藏：冊30，587b25）
復次，云何異生性？謂三界見所斷法種子唯未永害量名異生性。
此復略有四種：一、無般涅槃法種性所攝，二、聲聞種性之所隨逐，三、獨覺種性之所隨逐，四、如來種性之所隨逐。

六、和合（披尋記：冊3，頁1733；大正藏：冊30，587b29）
復次，云何和合？謂能生彼彼諸法[之]諸（587c）因、諸緣，總略為一，說名和合，即此亦名同事因。
又此差別者，

或有領受和合，謂六處緣觸，或色等緣、或作意等緣，或觸緣受。
或有引生後有和合，謂無明緣行等，受緣愛，愛緣取，廣說乃至生緣老死。
或有六處住和合，謂四食及命根。
或有工巧處成辦和合，謂工巧智及彼相應業具士夫作用。
或有清淨和合，謂十二種無雜
集會，即自他圓滿等。
又有世俗和合，謂諸有情依等意樂增上力故，互不相違，無諍無訟，亦不乖離。

七、「名、句、文」身（披尋記：冊3，頁1734；大正藏：冊30，587c11）
（一）辨其相
復次云何名身？謂依諸法自性施設、自相施設。由遍分別，為隨言說，唯建立想，是謂名身。
云何句身？謂即依彼自相施設所有諸法差別施設，建立功德、過失，雜染、清淨、戲論，是謂句身。
云何文身？謂名身、句身所依止性所有字身，是謂文身。
（二）顯差別
又於一切所知所詮事中，極略相
是文，若中是名，若廣是句。
若唯依文，但可了達音韻而已，不能了達所有事義。
若依止名，便能了達彼彼諸法自性、自相，亦能了達所有音韻，不能了達所簡擇法深廣差別。
若依止句，當知一切皆能了達。
又此名、句、文身，當知依五明處分別建立，所謂內明、因明、聲明、醫方明、世間工巧事業處明。

八、流轉（披尋記：冊3，頁1735；大正藏：冊30，587c25）
復次，云何流轉？謂諸行因果相續不斷性，是謂流轉。
又此流轉差別多種：
或有種子流轉，謂有種子不現前諸法。
或有自在勢力流轉，謂被損種子現行諸法。
或有
種果流轉，謂有種子，種不被損現行諸法。
或有名（588a）流流轉，謂四非色蘊。
或有色流流轉，謂諸內、外十有色處及與法處所攝諸色。
又有欲界流流轉，謂欲纏諸行。
又有色界流流轉，謂色纏諸行。
又有無色流流轉，謂無色纏諸行。
又有樂流流轉，謂樂受及彼所依處。如是苦流流轉、不苦不樂流流轉，當知亦爾。
又有善流流轉，謂諸善行。
又有不善流流轉，謂諸不善行。
又有無記流流轉，謂諸無記行。
又有順流流轉，謂順緣起。
又有逆流流轉，謂逆緣起。

九、定異（披尋記：冊3，頁1736；大正藏：冊30，588a11）
復次，云何定異？謂無始時來種種因果決定差別無雜亂性，如來出世若不出世，諸法法爾。
又此定異差別多種：
或有流轉、還滅定異，謂順、逆緣起。
或有一切法定異，謂一切法十二處攝，無過無增。
或有領受定異，謂一切受三受所攝，無過無增。
或有住定異，謂一切內分乃至壽量，一切外分經大劫住。
或有形量定異，謂諸有情於彼彼有色生處，所受生身，形量決定，及諸外分四大洲等形量決定。

十、相應（披尋記：冊3，頁1736；大正藏：冊30，588a21）
復次，云何相應？謂彼彼諸法(1)為等言說、(2)為等建立、(3)為等開解諸勝方便，是謂相應。

又此相應差別分別有四道理，謂觀待道理，作用道理，證成道理，法爾道理。此諸道理，當知如聲聞地等已廣分別。

十一、勢速（披尋記：冊3，頁1737；大正藏：冊30，588a26）
復次，云何勢速？謂諸行生、滅相應速運轉性，是謂勢速。
又此勢速差別多種：
或有諸行流轉勢速，謂諸行生、滅性。
或有地行有情輕健勢速，謂人、象、馬等。
或有空行有情勢速，謂諸（588b）飛禽，空行藥叉及諸天等。
或有言音勢速，謂詞韻捷利。
或有流潤
勢速，謂江河等迅速流注。
或有燒然勢速，謂火焚燎，猛焰飈轉。
或有引發勢速，謂放箭、轉丸等。
或有智慧勢速，謂修觀者簡擇所知迅速慧性。
或有神通勢速。謂大神通者所有運身意勢等速疾神通。
十二、次第（披尋記：冊3，頁1737；大正藏：冊30，588b8）
復次，云何次第？謂於各別行相續中，前後次第，一一隨轉，是謂次第。
又此次第差別多種：
或有流轉次第，謂無明緣行，廣說乃至生緣老死。
或有還滅次第，謂無明滅故行滅，乃至生滅故老死滅。
或有在家、出家行住次第，謂：

◎陵
旦
而起，澡飾其身，被帶衣服，修營事業，調暢沐浴，塗飾香鬘，習近食飲，方乃寢息──是在家者行住次第。
◎若整衣服，為乞食故入聚落等巡次而行，受如法食，還出安坐，食訖澡手，盪鉢，洗足，入空閑室讀誦經典，如理思惟。晝則宴坐經行，淨修其心，斷滅諸障；至夜中分，少當寢息；於夜後分，速復還起，整服治身，歸所習業──是出家者行住次第。
或入僧中，隨其長幼修和敬業，敷設床座，次第受籌，分其臥具、處所、利養及營事業。
或有增長次第，謂嬰孩、童子等八位
次第生起。
或有現觀次第，謂於苦等四聖諦中次第現觀。
或有入定次第，謂次第入九次第定。
或有修學次第，謂增上戒學為依，次生增上心學；增上心學為依，後生增上慧學。

十三、時（披尋記：冊3，頁1738；大正藏：冊30，588b29）
復次，云何時？謂由日輪出沒增上力故，安立（588c）顯示時節差別。
又由諸行生、滅增上力故，安立顯示世位差別。
總說名時。
此時差別復有多種：謂時、年、月、半月、晝夜、剎那、臘縛、牟呼栗多等位，及與過去、未來、現在。

十四、數（披尋記：冊3，頁1738；大正藏：冊30，588c5）
復次，云何數？謂安立顯示各別事物，計算數量差別，是名為數。
此數差別復有多種：
謂一數、二數，從此已去皆名多數。
又數邊際名阿僧企耶，自此已去，一切算數所不能轉，是故數之邊際名不可數。

陸、明其種子
一、辨種子相（披尋記：冊3，頁1738；大正藏：冊30，588c10）
（一）法喻
復次，種子云何？

非析諸行別有實物名為種子，亦非餘處，然即諸行如是種性、如是等生、如是安布，名為種子，亦名為果。
（二）釋不雜亂
當知此中果與種子不相雜亂。何以故？若望過去諸行，即此名果。若望未來諸行，即此名種子。如是若時望彼名為種子，非於爾時即名為果。若時望彼名果，非於爾時即名種子。是故當知種子與果不相雜亂。
譬如穀、麥等物，所有芽、莖、葉等種子，於彼物中磨擣分析求異種子了不可得，亦非餘處。然諸大種，如是種性、如是等生、如是安布，即穀、麥等物能為彼緣，令彼得生，說名種子。
當知此中道理亦爾。

二、明損伏種子（披尋記：冊3，頁1739；大正藏：冊30，588c23）
問：前已說損伏染法種子
，善法種子損伏云何？

答：若常殷重習善相違諸染污法，是初損伏。
若執取邪見、多習邪見如諸外道，是第二損伏。
若多修習邪見誹謗，如斷善根者，是第三損伏。
若能永害染法種子，如前已說
，是第四損伏。

三、種子略說有九種（披尋記：冊3，頁1739；大正藏：冊30，588c29）
復次，若略說一切種子，當知有九種：一、已與（589a）果，二、未與果，三、果正現前，四、果不現前，五、軟品，六、中品，七、上品，八、被損伏，九、不被損伏。
若已與果，此名果正現前。若果正現前，此名已與果。若未與果，此名果不現前。若果不現前，此名未與果。若住本性，名軟品。若修、若練善、不善法未到究竟，名中品。若修、若練已到究竟，名上品。損及不損，如前應知。

四、明安立種子於賴耶（披尋記：冊3，頁1740；大正藏：冊30，589a13）
（一）解有漏種子
復次，我當略說安立種子。云何略說安立種子？謂於阿賴耶識中，一切諸法遍計自性妄執習氣，是名安立種子。然此習氣是實物有，是世俗有，
望彼諸法，不可定說異、不異相，猶如真如。即此亦名遍行麁重。
（二）問答釋通以明出世無漏種子
問：若此習氣攝一切種子，復名遍行麁重者，諸出世間法從何種子生？若言麁重自性種子為種子生，不應道理。
答：諸出世間法從真如所緣緣種子生，非彼習氣積集種子所生。

問：若非習氣積集種子所生者，何因緣故建立三種般涅槃法種性差別補特伽羅，及建立不般涅槃法種性補特伽羅？
所以者何？一切皆有真如所緣緣故。
答：由有障、無障差別故，若於通達真如所緣緣中有畢竟障種子者，建立為不般涅槃法種性補特伽羅；若不爾者，建立為般涅槃法種性補特伽羅。
若有畢竟所知障種子布在所依，非煩惱障種子者，於彼一分建立聲聞種性補特伽羅，一分建立獨覺種性補特伽羅。若不爾者，建立如來種性補特伽羅，是故無過。
若出世間諸法生已，即便隨轉，當知由轉依力（589b）所任持故。然此轉依與阿賴耶識互相違反，對治阿賴耶識，名無漏界，離諸戲論。

上淨下照老師 指導．長慈 敬編

� 參見《瑜伽師地論》卷38〈菩薩地．力種姓品〉大正30，501a～502a28。


� 參見《中阿含經》卷3《羅云經》（大正1，437a5～b2）


� 《雜阿含經》卷8〈214經〉：「世尊告諸比丘：『有二因緣生識，何等為二？謂眼、色，耳、聲，鼻、香，舌、味，身、觸，意、法。』」（大正2，54a23～25）


� 「『由彼意識亦緣去來識為境界，世現可得』等者，此世間相違。過、未之識，十八界攝，意緣之時，非法處收，但是當曾六識界攝，緣過、未世亦爾，雖假說名法，非法處收。緣空花等，心亦起，此境亦非法處收，亦得假名緣法起意。應立量云：『去、來二世意所緣境諸色等法非法處收；緣去、來世識故，以意識之所行故；如去、來世所緣六識。』」《瑜伽師地論略纂》卷13（大正43，181b7～14）


� 「悉彈多」，梵文為siddhanta，其意為成就、宗、理等。《瑜伽論記》卷13下云：「悉彈多，此云宗。一釋：此云教。」（大正42，609c25～26）


� 參見《瑜伽師地論》卷7，大正30，311a17～c22。


� 「『自性』是數論自性也。」《瑜伽論記》卷13下（大正42，610 b16～17）


� 「『丈夫』是勝論等神我也。」《瑜伽論記》卷13下（大正42，610 b17）


� 《一切經音義》卷25：「須臾，玉篇曰：『須臾，俄頃也。』按《俱舍論》、《本行集》等云：『時中最少名一剎那，一百二十剎那名一怛剎那，六十怛剎那名一羅婆（臘縛），三十羅婆（臘縛）名一牟呼栗多，三十牟呼栗多名一晝夜。』准《大集經》，一日一夜有三十須臾，即牟呼栗多是也。」（大正54，466b14～16） 


�《瑜伽論記》卷13上：「最初入胎名下劣生者，三時俱倒。中二入胎，名處中生者，於出、入時不倒。，獨覺入、住不倒。最後入胎名勝妙生者，三時不倒，所謂如來。」（大正42，611c1～4）


� 《瑜伽師地論》卷2「復有十種時分：謂時、年、月、半月、日、夜、剎那（kṣaṇa）、怛剎那（tatkṣaṇa）、臘縛（lava）、目呼剌多（muhūrta）。」（大正30，288a27～29）


� 「若所有染污法、諸無記法、生得善法，不由功用而現行者，染法未為奢摩他伏，無記未為聖道永害，生得未為邪見損伏，如是名為種子成就。」《成唯識論述記》卷3（大正43，278b29～c3）


� 雜＝難【宋】【元】【明】【宮】【聖】【知】（大正30，587d，n6）


《瑜伽論記》卷13上：「或有清淨和合謂十二種無難（難＝雜【甲】）集會者，《對法》第十五引《十二暇經》辨引發相。先立二句： 一、自圓滿，二、他圓滿。此各二有五句，總別合數名為十二。三藏云：『出聲聞地。』」（大正42，613a19～23）


� 相＝想【宋】【元】【明】【宮】【聖】【知】（大正30，587d，n7）


� [9]〔有〕－【宋】【元】【明】【宮】【聖】【知】（大正30，587d，n9）


� 「轉因者，謂順緣起；還因者，謂逆緣起。」《大乘阿毘達磨雜集論》卷16（大正31，769b26）


�《瑜伽師地論略纂》卷13：「論云：『云何相應謂彼彼諸法為等言說』者，謂能詮言說與所詮彼法相似名等，此通在一切言說。等建立，謂不待言諸因緣，建立果法等。開，謂顯示深密法要，能詮稱所詮，等從言說，乃至開解，以能詮稱所目，故曰相應。」（大正43，183c10～14）


� 參見《瑜伽師地論》卷25（大正30，419b5～c10）


� 潤＝澗【知】（大正30，588d，n1）


� 陵＝凌【宋】【元】【宮】（大正30，588d，n2）


� 「凌旦」：拂曉，清早。 北魏  賈思勰 《齊民要術‧煮膠》：“凌旦氣寒，不畏消釋；霜露之潤，見日即乾。”（《漢語大詞典》卷2，頁414）


�《瑜伽師地論》卷2：「云何八位？謂處胎位、出生位、嬰孩位、童子位、少年位、中年位、老年位、耄熟位。」（大正30，289a19～21）


� 參見《瑜伽師地論》卷51（大正30，583c16～584a2）


� 參見《瑜伽師地論》卷51（大正30，584 a2～a14）


� 參見《瑜伽師地論》卷51（大正30，583b21～584b2）及卷52（大正30，588c23～28）


� 《瑜伽師地論略纂》卷13：「『是實有物，是世俗有』者，望遍計所執無體，此是依他有體，故言實；不如圓成實性，名世俗有。」（大正43，184b15～17）


� 關於出世間之無漏種子，參見《瑜伽論記》卷13上，大正42，614c5～615a8。另參見印順法著，《印度佛教思想史》，p.267。

